
MINUTI

Il-Minuti tal-Laqgħa Nru. 8 li saret fit-18 ta’ Lulju, 2006 kienu konfermati.

ĦATRA TA’ UFFIĊJAL DWAR IL-VERIFIKA TAL-MEPA

THE CHAIRMAN (Onor. George Pullicino, Ministru għall-Affarijiet Rurali u Ambjent):  Jiena infurmat li l-bord tal-MEPA fit-22 ta’ Frar, 2007 fil-preżenza tal-bord, iddeċieda li jerġgħu jissuġġerixxu li l-persuna li tkun appuntata bħala awditur tal-MEPA tkun il-Perit Joe Falzon li preżentament jokkupa l-istess kariga. Irrid ngħid li jiena bħala ministru responsabbbli mill-affarijiet rurali u ambjent nfurmajt liċ-chairman tal-MEPA li naqbel ma’ din il-proposta.  

Hawn kummenti?  L-Onor. Buhagiar.

ONOR. CHARLES BUHAGIAR:  L-ewwelnett naħseb li meta ġiet quddiemna l-aħħar darba n-nomina tal-perit Joe Falzon ivvotajna favur tagħha u m’għandi l-ebda raġuni għalfejn din id-darba wkoll ma nivvotawx favur din in-nomina. Pero’ xtaqt inqajjem żewġ punti.

L-ewwel punt hu li lill-perit Falzon hemm jgħinu l-perit Karmenu Cacopardo, u xtaqt li forsi wieħed jispjega daqsxejn iktar fid-dettall x’inhu r-rwol tal-perit Cacopardo fl-uffiċċju ta’ l-awditur tal-MEPA. 

THE CHAIRMAN: Il-perit Cacopardo huwa persuna li l-perit Joe Falzon kien talab lill-bord tal-MEPA biex ikun il-persuna li jassistih. Effettivament irrid nispjega li l-ebda parti mil-liġi ma tipprovdi għall-appointment jew le ta’ persuni li effettivament jassistu lill-awditur u allura ma naħsibx li huwa każ li aħna fil-kumitat tal-kamra niddiskutu l-persuna jew il-persuni li effettivament jassistu lill-awditur tal-MEPA, f’dan il-każ għallinqas qabel ma skadielu l-perijodu tiegħu l-perit Joe Falzon.  Naħseb li mhux il-każ li wieħed jitkellem fuq assistent jew assistenti imma nħalliha f’idejn il-bord tal-MEPA biex imbagħad jistabbilixxi flimkien ma’ l-awditur il-persuna jew il-persuni li hu jidhirlu li għandu bżonn jassistuh kif imbagħad jiddeċiedi l-bord tal-MEPA.  

ONOR. CHARLES BUHAGIAR: Imma bħala assistent ta’ l-awditur x’inhu r-rwol tiegħu?

THE CHAIRMAN: Biex jassistih, nimmaġina.

ONOR. CHARLES BUHAGIAR: Iva, imma għandu xi rwol partikolari dan? Għandu l-istess funzjoni li għandu l-awditur?      
THE CHAIRMAN: Jiena nifhem li m’huwiex bl-ebda mod persuna li għandu xi grad jew responsabbilitajiet bħall-awditur.  Ir-responsabbilita’ tibqa’ dejjem ta’ l-uffiċjal tal-verifika, u tiegħu biss.  Minn dak li jiena nfurmat, il-perit Cacopardo huwa l-persuna li jagħmel id-dog work, biex ngħidu hekk, bħala assistenza għall-awditur tal-verifika, imbagħad sta għall-awditur tal-verifika li jieħu d-deċiżjonijiet u jipprepara r-rapporti li jgħaddi lill-bord tal-MEPA li eventwalment jaslu għandi. 

ONOR. CHARLES BUHAGIAR: Sur President, it-tieni punt li xtaqt inqajjem huwa x’qiegħed jiġri mid-deċiżjonijiet li jieħu l-awditur tal-MEPA.

THE CHAIRMAN: Lili r-rapporti jasluli u jasluli wkoll il-kummenti tal-bord tal-MEPA għax il-bord tal-MEPA jiddiskuti wkoll ir-rapporti li jkun għamel l-awditur tal-verifika. Jien m’għandix ċifri f’idejja - imma forsi wieħed ikun jista’ jipprovdihom lill-Onor. Buhagiar - ta’ kemm minn dawk effettivament ikun qed jipproponi soluzzjonijiet jew tibdiliet l-awditur, li effettivament il-bord tal-MEPA takes on board, jaċċettahom hu u jagħmel it-tibdiliet neċessarji.  Hemm affarijiet fejn effettivament il-bord tal-MEPA jkun iddiskutihom, jieħu konjizzjoni ta’ l-opinjoni ta’ l-awditur imma m’hemm xejn x’jorbot lill-bord ta’ l-awtorita’ li bilfors jieħu s-suġġeriment ta’ l-awditur. Dan huwa l-istess każ bħal ta’ l-ombudsman.  Fil-każ ta’ l-ombudsman hu għandu r-responsabbilita’ li jagħti l-opinjoni tiegħu, imma mbagħad sta għall-eżekuttiv li jieħu konoxxenza ta’ dak li jkun qed jgħid l-ombudsman u sta għalih li jiddeċiedi jekk il-parir ta’ l-ombudsman huwiex wieħed li jista’ jieħu u jimplimentah, jew inkella jgħid li japprezza l-opinjoni ta’ l-ombudsman imma ma jidhirlux li dan huwa każ li wieħed jista’ jsegwih bil-mod kif qed jissuġġerixxi l-ombudsman.

ONOR. CHARLES BUHAGIAR: Pero’ jiena naħseb li l-awditur ikollu żewġ tipi ta’ deċiżjonijiet, ikollu deċiżjonijiet dwar każi partikolari li jikkonċernaw proġett partikolari imbagħad ikun hemm deċiżjonijiet li jkunu aktar fuq policy jew inkella fuq tħaddim tal-policy. Waħda mid-diffikultajiet li għandna hija li safejn naf jien l-awditur tal-MEPA ma jippubblikax rapport pubbliku kif jippubblika l-ombudsman b’ċertu dettall.  Għalhekk jien xtaqt nistaqsi għaliex ma jiġix ippubblikat rapport pubbliku tal-każijiet li jkollu quddiemu l-awditur tal-MEPA, x’deċiżjonijiet ikunu ttieħdu u x’follow up tkun għamlet il-MEPA fuq dawk id-deċiżjonijiet, jekk tkunx addottathom.

THE CHAIRMAN:  L-awditur jagħmel żewġ tipi ta’ komunikazzjoni. Kull rapport li huwa jlesti, jekk huwa rapport li sar abbażi ta’ talba minn xi ħadd, ir-rapport finali jintbagħat lill-“objector” -  mhux neċessarjament ikun objector imma jkun il-persuna li jkun ġibed l-attenzjoni lill-awditur - u dak ir-rappport jiġi komunikat.  It-tieni komunikazzjoni li ssir hija komunikazzjoni ta’ rapport annwali li jagħmel l-awditur li mbagħad ikun inkluż fir-rapport annwali tal-bord tal-MEPA.  Fil-fatt rapporti annwali li jitpoġġew anke fuq il-mejda tal-Kamra jkollhom fihom inkluż ir-rapport annwali ta’ l-awditur.

ONOR. CHARLES BUHAGIAR:  Imma dan ir-rapport li qed tirriferi għalih issa  huwa xi ħaġa qasira ħafna.  Jiena qed ngħid għaliex deċiżjonijiet ta’ l-awditur m’għandhomx jiġu ppubblikati.  Fuq kollox aħna ngħidu li kull ħaġa li hemm fil-MEPA tiġi ttrattata b’mod trasparenti u kull ċittadin għandu dritt għall-informazzjoni li għandha l-MEPA.  Allura għaliex f’dawn il-każi ikun hemm din id-diffikulta’ li ma jiġux ippubblikati d-deċiżjonijiet ta’ l-awditur?  

THE CHAIRMAN: Safejn naf jien, għallinqas minn dak li wieħed jara anke fil-media, effetivament huma aċċessibbli dawn id-deċiżjonijiet.

ONOR. CHARLES BUHAGIAR: Le, le m’humiex.  Jiena tlabthom fil-parlament u jidhirli li qatt ma tpoġġew fuq il-mejda tal-Kamra.  Tlabt li titpoġġa fuq il-mejda tal-Kamra lista tad-deċiżjonijiet li ttieħdu mill-awditur minn kemm ilu jiffunzjona.         
THE CHAIRMAN: L-Onor. Galea.

ONOR. MARIO GALEA: Il-kollega tiegħi, l-Onor. Buhagiar, semma l-ombudsman.  Safejn naf jien i-ombudsman – u nafha din għax qiegħed fil-Kumitat Permanenti dwar ix-Xogħol tal-Kamra – jagħmel żewġ affarijiet. Peress li huwa uffiċjal tal-parlament u jirrapporta direttament lill-parlament, l-ombudsman iħejji darba fis-sena ombudsplan li jiġi diskuss fil-kumitat dwar ix-xogħol tal-Kamra imbagħad ħa l-inizjattiva hu – jiġifieri din ma toħroġx mil-liġi – li jippubblika dawk li jgħidulhom case notes fejn hu jagħżel liema każijiet kienu l-iktar importanti u forsi utli li jagħmilhom pubbliċi, u jippubblikah u nassumi li jibagħtu lill-media wkoll.  Imma din hija inizjattiva li jieħu l-ombudsman u naħseb li m’hemm xejn milli jżomm lill-awditur tal-MEPA li jagħmel l-istess ħaġa, dejjem jekk jagħżel hu.  Imma din hija deċiżjoni ta’ l-uffiċċju tiegħu.

ONOR. CHARLES BUHAGIAR: Ħafna drabi d-deċiżjonijiet ta’ l-awditur tal-MEPA li nsiru nafu bihom ikunu dawk ippubblikati minn min ikun talab lill-awditur jinvestiga.  Kellna l-każ mingħalija ta’ Santa Marija Estate fejn kien hemm dawk ir-rezoning u marru għand l-awditur tal-MEPA, imbagħad ippubblikaw id-deċiżjoni li kien ħa.  Pero’ dik ippubblikaha mhux l-awditur per se, imma min kien għamel il-complaint ma’ l-awditur. Aħna, bis-sistema li taħdem il-MEPA u bl-appelli li hemm anke previsti bil-liġi kontra deċiżjonijiet tal-MEPA, naħseb li huwa importanti li aħna – jiġifieri l-periti – inkunu nafu d-deċiżjonijiet ta’ l-awditur kif ikun qed jeħodhom.  Għaliex?  Għax dawn jistgħu jiġu kkwotati anke f’appelli.  Tinsiex li fil-MEPA hemm id-dritt ta’ l-appell.  Jiġifieri jekk inti għandek dritt ta’ l-appell allura kull informazzjoni li tista’ tgħinek għal dak l-appell naħseb li għandha tkun aċċessibbli. Jiena qed ngħid għaliex m’għandhomx ikunu aċessibbli deċiżjonijiet li jieħu l-awditur f’każi partikolari.  Anke kieku stess ma jiġux ippubblikati b’mod ġenerali, imma jekk xi ħadd jistaqsi għalihom dawn id-deċiżjonijiet għaliex m’għandux ikollu aċċess għalihom? 

ONOR. CARMELO MIFSUD BONNICI (Segretarju Parlamentari):  Sur President, l-ewwelnett sewwa qed jgħid l-Onor. Buhagiar, u naħseb li l-awditur, il-Perit Falzon, żgur li se jaqra t-transcript ta’ dan il-kumitat u żgur li se jirrifletti fuqhom.  Pero’ wieħed irid joqgħod ftit attent li dak li jagħmel l-awditur huma rakkmandazzjonijiet f’kull każ partikolari.  Mhux neċessarjament li f’każ partikolari jkollok effett għal każijiet oħrajn.  Jiġifieri m’hemmx ir-rabta li għax l-awditur ħa linja partikolari ta’ kritika f’każ partikolari, dak jgħodd għal każijiet oħra u jista’ jiġi ċitat b’awtorita’ f’każijiet jew f’applikazzjonijiet oħrajn.  Jiġifieri wieħed irid joqgħod ftit attent, fis-sens li dan mhux tribunal.  Hawnhekk huwa natura ta’ bniedem li jara x’qiegħed isir, jekk hux skond il-liġi jew skond il-policy u jirrapporta fuqha.  Jiġifieri huwa watchdog biex jieħu ħsieb li l-affarijiet tajbin, jagħmel ir-rakkomandazzjonijiet tiegħu, pero’ imbagħad m’huwiex qorti, bħal qrati.  Jiġifieri wieħed irid joqgħod ftit attent.  Ovvjament il-fatt li jkun qalha l-awditur ikollha ċerta piż, piż morali, piż ta’ ċertu effett, pero’ m’għandux il-piż legali li għandha sentenza tal-qorti. Ovvjament il-punt imqajjem minnek, jekk l-awditur għada pitgħada jiddeċiedi jippubblika xi każijiet, dak jara hu.  Pero’ wieħed irid joqgħod attent għax ħafna mill-każijiet huma tan-nies partikolari, iktar huma sensittivi mill-każijiet in ġenerali.  Per eżempju, anke kif jagħmilhom l-ombudsman, jekk m’iniex sejjer żball, ma jgħidx, per eżempju, kien hemm “Joseph Debono” li għamel “din” l-applikazzjoni imma jgħid “a postman” jew “a policeman” jew “an officer”.   Jiġifieri anke hu stess għażel linja – hawnhekk ovvjament qed nirriferi għall-ombudsman Joe Sammut u jkun interessanti issa naraw l-ombudsman il-ġdid liema linja se jieħu – imbagħad accordingly huwa mexa fuqha.  Pero’ huwa suġġeriment li tajjeb li jiġi kkunsidrat.

THE CHAIRMAN: Pero’ wieħed irid joqgħod ħafna meta nitkellmu fuq rapporti għal dak li qed jalludi għalih l-Onor. Buhagiar.  L-awditur jidħol  fuq il-kwestjoni ta’ proċedura, ma jidħolx fuq il-kwestjoni ta’ jekk każ effettivament kienx ħaqqu jew le għax inkella l-uffiċċju ta’ l-awditur jiġi jissostitwixxi l-enti li hemm diġa’ fil-liġi u li għandek biex inti timxi permezz ta’ dawk l-organi li hemm. Jiġifieri jekk inti għandek applikazzjoni ta’ klijent u teħodha għar-rikonsiderazzjoni quddiem il-bord, dik id-deċiżjoni hija totalment pubblika, jekk se teħodha quddiem l-appell, il-komunikazzjoni ta’  l-appell u d-deċiżjoni ta’ l-appell hija totalment pubblika. L-awditur ma jidħolx fuq il-każistika ta’ l-ippjanar imma jidħol fuq l-element tal-proċedura biss. Allura wieħed irid joqgħod attent u jifhem li dawn huma żewġ affarijiet separati minn xulxin. 

ONOR. CHARLES BUHAGIAR: Dan kollu nifhmu jien u nifhem ukoll li l-awtorita’ ta’ l-ippjanar mhux dejjem timxi fuq il-preċedent, jiġifieri mhux neċessarjament li dak li tagħti lil xi ħadd terġa’ tagħtih lil xi ħadd ieħor, għalkemm illum il-ġurnata bil-bord ta’ l-appell il-preċedent jingħata ċerta weight meta jkunu qed jikkunsidrawh. Pero’ huwa għalhekk li jiena qajjimt dan il-punt għax jien naf li hija kwestjoni ta’ proċedura.  Jiġiferi l-awditur jikkummenta fuq il-proċedura li tkun intużat u jekk hemmx nuqqas tagħha u peress li jkun ikkummenta b’dan il-mod jekk dan jippubblika d-deċiżjonijiet tiegħu wieħed jista’ joħloq dibattitu fil-pajjiż dwar dak li għandu bżonn isir sabiex l-operat ta’ din l-awtorita’ jitjieb. Jiġifieri l-ħsieb tiegħi kien mhux tant biex inkunu nafu meta Charles Buhagiar mar quddiem l-awditur, x’qal l-awditur fuqu, imma biex jekk l-operat ta’ l-awtorita’, jew parti minnu, mhux qed jaħdem tajjeb biżżejjed, l-awditur points it out, isir dibattitu fil-pajjiż minn min ikun interessat u jittieħdu l-miżuri neċessarji.  Jiġifieri li qed ngħid huwa biex l-ewwelnett ikun hawn iktar trasparenza u anke biex ikun hawn dibattitu aktar wiesa’ fuq nuqqasijiet li jista’ jindika l-awditur li hemm f’dan l-operat tal-MEPA. 

THE CHAIRMAN: Jiena ma naħsibx li huwa l-każ li r-rapporti li qed ilesti l-awditur mhux qed ikun hemm diskussjoni fuqhom, anzi naħseb li ħafna drabi qed ikun hemm diskussjoni pubblika fuq dawk ir-rapporti għax huwa evidenti li anke meta l-media tistaqsi jkun hemm anke kummenti min-naħa ta’ l-awditur fuqha. Fil-liġi preżenetement m’hemmx dak il-provvediment.  Forsi jekk wieħed eventwalment jiġi biex jiddiskuti emendi fl-att dwar l-ippjanar ta’ l-iżvilupp wieħed jista’ jieħu dak in konsiderazzjoni.  Sal-lum ir-rapport effettivament jingħata lill-bord ta’ l-awtorita’, il-bord ta’ l-awtorita’ jeżeminah u jagħti l-kummenti lill-ministru.  Għallinqas dak hu li hemm provdut fil-liġi.  Jekk eventwalment wieħed jiġi biex jemenda l-att dwar l-ippjanar ta’ l-iżvilupp forsi wieħed ikun jista’ jikkonsidra din l-emenda li r-rapporti kollha jkunu pubbliċi.  Wieħed għandu jgħid ukoll li anke kif ikkummenta l-ombudsman fuq l-uffiċċju ta’ l-awditur stess f’ittra li saret pubblika min-naħa ta’ l-uffiċċju ta’ l-awditur, effettivament huwa importanti li wieħed jifhem l-ispirtu ta’ għalfejn qiegħed hemm l-uffiċċju ta’ l-awditur.  Din l-ittra li hija datata 19 ta’ Frar, 2007 tgħid hekk:

“The raison d’être of the audit officer is akin to those of the ombudsman. The audit officer should not be seen to be, and should not act in a state of contrast and continious conflict with the authority, but rather as a means to promote its efficiency, and the nature of the audit officer can be likened to that of the ombudsman in so far as he can be considered by definition a defender of people’s rights and interests.”.  

Jiġifieri wieħed irid jifhem li l-uffiċċju ta’ l-awditur jista’ jkun hemm mumenti fejn – ma nafx sempliċiment qed naħseb – mhux neċessarjament li dak ir-rapport jiġi esternat se jagħti l-aħjar riżultat neċessarju għall-progress ta’ dik l-awtorita’. Qed nagħmel dan l-argument abbazi anke ta’ l-ittra li għandi kemm ikkwotajt minnha. 

ONOR. CHARLES BUHAGIAR: Bir-rispett kollu, ma naħsibx li l-awditur jista’ jissalvagwarda l-interessi ta’ min jagħmel il-complaint għar-raġuni li l-awditur jinvestiga l-każ, jagħmel ir-rakkmandazzjonijiet tiegħu pero’ ħadd m’hu marbut li dawk ir-rakkamndazzjonijiet imbagħad isegwihom.  Jiġifieri jagħtuk raġun u speċi ta’ tibqa’ bih. Jiġifieri fejn huwa l-interess ta’ min jagħmel il-complaint?
THE CHAIRMAN: Imma dak huwa dak li stabbilixxa l-parlament.  Nixtieq infakkar li kemm meta ġie imwaqqaf l-uffiċċju ta’ l-ombudsman kif ukoll meta ġie mwaqqaf, bejn l-1996 u l-1998 l-uffiċċju ta’ l-ombudsman għall-universita’ dan huwa l-istat ta’ fatt x’approva dan il-parlament bħala tali.  Jiġifieri li l-ombudsman jagħti opinjoni imma mbagħad m’hemm l-ebda deċiżjoni li l-eżekuttiv irid bilfors jimplimenta.  Dan huwa dejjem mhux biss l-ispirtu ta’ l-ombudsman f’pajjiżna, imma wkoll huwa l-ispirtu ta’ kif joperaw l-uffiċċji ta’ l-ombudsman kulfejn huma mwaqqfa.  Għallinqas dak li jiena informat bih. 
ONOR. CARMELO MIFSUD BONNICI:  Hekk hu.  Fil-fatt din trattajtha meta ġejna biex nagħmlu l-att dwar il-ġustizzja amministrattiva fejn ipprovajna naraw ukoll, bħala riċerka, liema huma l-pajjiżi fejn hemm l-ombudsman li għandu r-rwol tiegħu li huwa ta’ eżekuttiv, jiġifieri dak li jgħid irid jiġi implimentat.  Sibna li fl-Ewropa kollha t-trend ġenerali m’hijiex dik. Anzi hija r-rakkmandazzjoni li anke l-ombudsman Ewropew jimxi b’din l-istess linja u b’dan l-istess ġeneru ta’ affarijiet.
ONOR. CHARLES BUHAGIAR: Pero’ biex ir-rakkmandazzjonijiet iwasslu għal xi ħaġa, anke jekk ma jindirizzawx il-każ partikolari, trid titgħallem minnhom.  Issa li qed ngħid jiena huwa, jekk lanqas jafu x’inhuma rakkmandazzjonijiet kif nistgħu nitgħallmu minnhom?! Allura jiena naħseb li wieħed jista’ jagħmel hu li meta jagħmel rapport l-awditur, jagħmel tipo ta’ case notes fuq l-aktar każi li jkollu recurring u jikkummenta fuqhom. Dan biex ma jkunx biss rapport fejn jgħid li kellu tant każi u nqatgħu tant każi u daqshekk imma jkun ftit aktar dettaljat b’mod ġenerali.

ONOR. CARMELO MIFSUD BONNICI:   Suġġeriment tajjeb.  
THE CHAIRMAN: Ir-rapport annwali ta’ l-awditur, jekk wieħed jarah m’huwiex xi rapport li jitkellem biss fuq statistika imma jidħol f’ammont ta’ dettall fejn janalizza mhux biss over all, imma jidħol fuq każijiet partikolari fejn jidhirlu li dawk il-każijiet partikolari kellu jamplifika aktar fuqhom. Jiena xi kultant ikolli domandi mill-media fejn jistaqsuni kif  jista’ jkun li jkun hemm awditur li jkun negattiv daqshekk fil-konfront ta’ l-awtorita’.  Jgħidluli:  Għalfejn mortu biex tappuntaw awditur tal-MEPA?  U r-risposta tiegħi hija li jien irrid li jkun hemm dan il-proċess ta’ verifika għaddej ħalli ċ-ċittadin komuni jkun jaf li għandu lil xi ħadd fuq min idur biex ikun jista’ jiċċekkja l-proċedura li hemm użata minn dik l-awtorita’. 
ONOR. CHARLES BUHAGIAR: Imma l-iskrutinju ta’ l-operat huwa l-ewwel pass.  It-tieni pass huwa li wara li jsir dak l-iskrutinju  u jsiru r-rakkmandazzjonijiet, tajbin jew ħżiena, dawn b’xi mod iridu jiġu diskussi.  Imma mhux jiġu diskussi fil-livell ta’ MEPA board biss, għax fil-livell ta’ MEPA board biss ma naħsibx li huwa biżżejjed, l-ewwelnett għax naħseb li meta jiltaqa’ l-bord biex jagħmel rakkmandazzjonijiet jiltaqa’ in camera mhux fil-pubbliku, u t-tieni nett għax naħseb li għandhom jingħataw iktar pubbliċita’, fis-sens li d-diskussjoni tkun aktar wiesgħa. U l-iskop aħħari huwa dejjem li jekk issir diskussjoni aktar wiesgħa fuq l-operat tal-MEPA u dan ikun xprunat mir-rakkmandazzjonijiet li jagħmel proprju l-awditur, naħseb li kapaċi ntejbu l-operat tal-MEPA.  Dan għandu jkun l-iskop aħħari ta’ din l-istorja kollha.  

ONOR. CARMELO MIFSUD BONNICI: Jiena nieħu pjaċir nara lil dawn l-uffiċjali li ħtarna ... Meta għamilna l-att oriġinali dwar l-ippjanar din il-kreatura ma kenitx parti mil-liġi imma daħlet iktar tard u m’iliex li bdiet topera u għalhekk naħseb li rridu nagħtuha ftit taż-żmien tiżviluppa l-uffiċċju. U bħalma ġara fl-uffiċċju ta’ l-ombudsman  - li għandu ċerta tradizzjoni warajh għax kien hemm żewġ terms  ta’ Joe Sammut u issa daħal fit-tielet term - naħseb li għandna nħallu wkoll dan il-proċess naturali, fis-sens li qed jiżviluppa l-uffiċċju, qed jiżviluppa n-knowhow tiegħu, qed jiżviluppa kif jaħdem, qed jiżviluppa kif għandu jkollu l-interactions sija mal-MEPA, kif ukoll mal-pubbliku u ma’ l-isituzzjonijiet, u naħseb li qiegħed fuq it-triq it-tajba.  Illum għalhekk qegħdin hawn biex nerġgħu nikkonfermaw lill-perit Joe Falzon.  Għax l-iktar ħaġa importanti hija li se nerġgħu nikkonfermaw lill-perit Joe Falzon għax qiegħed jagħmel xogħol tajjeb. Issa jekk Joe Falzon miexi bi speed 7 u hawn min jixtieq jimxi bi speed 14, Joe Falzon bi speed 7 miexi.  U naħseb li l-ispeed tiegħu huwa slow but sure.  Onor. Buhagiar, naħseb li Joe Falzon miexi tajjeb, u m’għandix dubju li nbeda rapport bejnu u l-ombudsman innifsu għax jidher li hemm dan ir-rapport isitituzzjonali ieħor li huwa enriching ukoll, u naħseb li qegħdin fit-triq it-tajba.  Kieku hemm xi ħaġa li qiegħda ssir ħażin jew mhux qed issegwi l-proċedura allura nifhem, pero’ naħseb li dan il-proċess miexi tajjeb.  Ċert li dak li għedna llejla, b’mod speċjali dak li għedt int Onor. Buhagiar, Joe Falzon żgur li se jarah u janalizzah u jara x’għandu jagħmel hu.  Naħseb li għandu l-liberta’ kollha, m’hemmx projbizzjoni tal-liġi li tgħidlu ma jagħmilx ħaġa jew oħra, issa mbagħad spetta a lui li fl-iżvilupp ta’ l-affarijiet jagħmel l-affarijiet kif iħoss li huwa sewwa.

THE CHAIRMAN: Jiena qed nifhem li m’hemmx oġġezzjoni fuq il-ħatra ta’ Joe Falzon.

ONOR. CHARLES BUHAGIAR: M”hemmx oġġezzjoni pero’  kif diġa’ għedt, għandna nitgħallmu minn din l-esperjenza billi dak li jagħmel il-perit Falzon jingħata aktar rikonoxximent, anke billi wieħed ikun aware tax-xogħol li jagħmel. Jiġifieri jekk tistgħu forsi b’xi mod l-ispirtu ta’ dan id-dibattitu jitwassal lill-awditur biex hu jifhem x’qiegħed jingħad hawnhekk.

ONOR. CARMELO MIFSUD BONNICI:  Nistgħu naqblu li s-segretarja tal-kumitat tgħaddilu kopja tat-transcript ta’ din il-laqgħa.

THE CHAIRMAN: Tajjeb. Mela ngħaddi biex inpoġġi l-mistoqsija. Il-mistoqsija hi li l-Perit Falzon jinħatar bħala uffiċjal tal-verifika tal-MEPA.  Dawk favur? (Onor. Membri: Aye)  Dawk Kontra? Agreed.

Il-Perit Joe Falzon kien approvat unanimant bħala Uffiċjal tal-Verifika tal-MEPA.   
THE CHAIRMAN:  Nirringrazzjakom u naġġorna l-kumitat.

Fit-7.50p.m. il-Kumitat aġġorna.

